
MINUTI

Il-Minuti tal-Laqgħa Nru 37 li saret fis-26 ta’ Frar 2025 ġew konfermati.  

DISKUSSJONI DWAR RAPPORT MAĦRUĠ MILL-GVERN AMERIKAN DWAR MALTA U T-TRAFFIKAR TAL-PERSUNI - KONTINWAZZJONI

IĊ-CHAIRPERSON (Onor. Katya De Giovanni): Se nkomplu bid-diskussjoni dwar ir-rapport maħruġ mill-Gvern Amerikan dwar Malta u t-traffikar tal-persuni.  U għalhekk nistieden mill-ewwel lill-Kummissarju għat-Tfal, is-Sinjura Antoinette Vassallo, kif ukoll lis-Sinjura Suzanne Garzia Imbernon, mill-Uffiċċju tal-Kummisarju għat-Tfal. Se nitlobkom tagħtuna l-point of view tagħkom bħala Uffiċċju fuq dan ir-rapport. Grazzi.

IS-SINJURA ANTOINETTE VASSALLO (Kummissarju għat-Tfal): Bħala Uffiċċju ma naħdmux direttament fuq il-kwestjonijiet ta’ child trafficking, però mill-informazzjoni li għandna hi li f’dawn l-aħħar ħames snin kulma kien hemm kien każ wieħed ta’ traffikar li kien jinvolvi tliet minuri. Bħala Uffiċċju x-xogħol tagħna huwa li noħolqu ħafna awareness fuq il-kwestjoni tat-trafficking, speċjalment fejn jidħlu t-tfal għax dak l-iżjed li jikkonċerna lilna. Naturalment aħna naħdmu mat-tfal u jien inħobb indaħħal ħafna l-involviment tat-tfal fix-xogħol tagħna. Fil-fatt bħala Uffiċċju ħloqna l-advisory board, fejn nagħmlu ħafna kuntatt mat-tfal u niddiskutu ħafna suġġetti. Pereżempju, għamilna live-in ta’ tlitt ijiem u ddiskutejna mat-tfal ċerti suġġetti. Naturalment affarijiet bħal dawn niddiskutuhom ukoll mat-tfal għax huwa importanti li lit-tfal nagħtuhom il-fakultà li jkunu jafu bihom, u allura x’inhu eżattament it-traffikar. 

Fortunatament mhijiex xi ħaġa daqshekk komuni imma t-tfal xorta jridu jiġu informati ħalli jkunu konxji tagħha. Dan l-advisory board jiltaqa’ b’mod frekwenti, qisu darba fix-xahar, u kif għedt iddiskutejna dan is-suġġett u t-tfal taw ir-rakkomandazzjonijiet tagħhom, li min-naħa tagħna ġew milqugħa. Nemmen li t-tfal huma importanti imma bħala Uffiċċju ma nidħlux fil-każijiet għax ma noffrux servizzi. Aħna iktar nidħlu per se biex naraw x’ikun għaddej. Ovvjament jekk ikun hemm xi każ li aħna nkunu nafu bih, aħna nippruvaw insegwuh imma ma nidħlux fil-każ per se. Naħdmu mal-entitajiet ikkonċernati wkoll ħalli niġbru aktar informazzjoni dwar it-traffikar imma naħseb li bħala Malta m’għandniex dik il-problema.  

Safejn naf jien f’dawn l-aħħar ħames snin forsi kien hawn każ wieħed li kien jinvolvi l-minuri. Hemm entitajiet oħra li għandhom iżjed awareness minna, imma bħala Uffiċċju m’aħniex daqshekk involuti. Naturalment jekk inkunu nafu b’xi ħaġa huwa l-obbligu tagħna li nressquha ‘l quddiem u ngħadduha lill-entitajiet kompetenti ħalli jkunu jistgħu jaraw il-fatti x’inhuma. Aħna ovvjament nibqgħu nżommu kuntatt biex naraw x’sar u ma sarx. Imma nerġa’ ngħid li skont l-informazzjoni li għandi f’dawn l-aħħar ħames snin kien hemm każ wieħed li jinvolvi tliet minuri. U dak għadu għaddej il-Qorti, jiġifieri aħna ma nkunux nistgħu nidħlu f’ċerti affarijiet minħabba li ...  

IS-SINJURA SUZANNE GARCIA IMBERNON (Manager fl-Uffiċċju tal-Kummissarju għat-Tfal): irid jiżdied it-taħriġ – li diġà qiegħed isir – biex jiġu identifikati t-tfal li jistgħu jkunu at risk. Dik hija xi ħaġa li nisħqu fuqha aħna, speċjalment fejn tidħol it-teknoloġija għaliex kif semmiet il-Kummissarju, aħna għamilna workshops with over 100 youths fuq kif tidentifika jekk hemmx sitwazzjonijiet ta’ trafficking, u x’jistgħu jagħmlu jekk jiltaqgħu ma’ każ simili u fejn jistgħu jirrapportaw. Fejn tidħol it-teknoloġija ovvjament irridu noqogħdu ħafna iktar attenti għaliex hemm il-kwestjoni tal-grooming. U allura aktar ma noħolqu għarfien iktar aħjar.  

Xi ħaġa li qalulna t-tfal u naqblu perfettament magħha hu li rridu noħolqu iktar riżorsi u informazzjoni adattata għall-età u għall-bżonnijiet tat-tfal biex jekk ikun hemm tfal li għaddejjin minn ċerti sitwazzjonijiet, huma jkunu jafu x’inhuma d-drittijiet tagħhom u fejn jistgħu jmorru għall-għajnuna. Dak hu fejn nidħlu aħna, biex inkunu l-vuċi tat-tfal u biex nippruvaw naħdmu ma’ entitajiet differenti. Fil-fatt ħdimna mal-Human Rights Directorate u għamilna event fuq kif nistgħu ninvolvu lit-tfal f’dan il-proċess biex noħolqu dawn ir-riżorsi. Hemm Kumitat tal-Kunsill tal-Ewropa li jevalwa s-sitwazzjoni f’Malta u aħna tajna s-suġġerimenti tat-tfal li qegħdin jitkellmu fuq aktar għarfien li hemm bżonn fost it-tfal, u anke mal-professjonisti, biex ikunu iktar aware tas-sitwazzjoni.

IS-SINJURA ANTOINETTE VASSALLO: Dak huwa x-xogħol tagħna per se.

IĊ-CHAIRPERSON: L-Onor. Albert Buttigieg.

ONOR. ALBERT BUTTIGIEG: L-ewwel nett grazzi tal-ħidma tagħkom. Hawnhekk qed nitkellmu fuq traffikar tal-minuri. Intom konxji jekk kienx hemm xi tfal li ma kinux akkumpanjati minn adulti? Mhux l-ewwel darba li kellna każijiet ta’ tfal li ma kinux akkumpanjati mill-ġenituri tagħhom.

IS-SINJURA ANTOINETTE VASSALLO: Unaccompanied minors qed tgħid hux hekk?

ONOR. ALBERT BUTTIGIEG: Dak ukoll jiġi forma ta’ traffikar. L-Uffiċċju tagħkom konxju dwar jekk kienx hemm tfal li ma kinux akkumpanjati mill-ġenituri tagħhom jew mill-familja tagħhom?

IS-SINJURA  SUZANNE GARCIA IMBERNON: Il-Pulizija biss jistgħu jidentifikaw jekk humiex classified as victims of human trafficking or not. Għalhekk il-Kummissarju qalet li fl-aħħar ħames snin kien hemm każ wieħed u dawn lanqas kienu unaccompanied minors. Ovvjament ir-riskju dejjem hemm jibqa’ u għalhekk hemm is-safeguards biex meta jkunu unaccompanied they go through the process li jkollhom a guardian ...   

ONOR. ALBERT BUTTIGIEG: Jiġifieri l-Pulizija qatt ma ġibdulkom l-attenzjoni li hemm tfal unaccompanied?

IS-SINJURA SUZANNE GARCIA IMBERNON: Iva, jaslu tfal hawn Malta unaccompanied imma mhux li aħna nafu li ġew identitikati bħala victims of trafficking.

ONOR. ALBERT BUTTIGIEG: Il-mistoqsija tiegħi hi li once li intom tkunu tafu li hemm tfal li mhumiex akkumpanjati minn adulti, l-Uffiċċju tal-Kummissarju jieħu xi passi sabiex jara li d-drittijiet ta’ dawn it-tfal jiġu mħarsa u jingħataw is-servizzi meħtieġa.   Dawn huma tfal li ħafna drabi jkunu minuri, u anke xi uħud minnhom ikunu għadhom taħt it-12-il sena, u allura jkunu vulnerabbli ħafna.

IS-SINJURA ANTOINETTE VASSALLO: Sakemm ilni fl-Uffiċċju fil-verità ma kellniex kuntatti ...
IS-SINJURA SUZANNE GARCIA IMBERNON: Aħna ma noffrux servizzi, so we are not informed kull darba li jaslu t-tfal li ma jkunux akkumpanjati minn adulti. Imma mmorru nżuru ċerti homes fejn hemm dawn it-tfal biex ngħidulhom li jeżisti l-Kummissarju għat-Tfal ħalli jekk ikollhom bżonn jiġu għandna għall-għajnuna jkunu jafu bina. Imma aħna we depend on others biex jinfurmawna u mhux aħna naħdmu direttament magħhom għax ma noffrux servizzi.

IS-SINJURA ANTOINETTE VASSALLO: Fuq inizjattiva tiegħi stess li żort dawn id-djar. 

ONOR. ALBERT BUTTIGIEG: Bir-rispett kollu l-Uffiċċju tal-Kummissarju għat-Tfal m’għandux ikun pro-attiv, fis-sens li jekk jaf li hemm tfal f’ċerti postijiet ...

IS-SINJURA SUZANNE GARCIA: Inżuru djar differenti biex niltaqgħu mat-tfal dirett.

IS-SINJURA ANTOINETTE VASSALLO: Hekk qegħdin nagħmlu fil-verità.

IĊ-CHAIRPERSON: L-Onor. Graziella Galea.

ONOR. GRAZIELLA GALEA: Ma nafx tistgħux tagħtu din l-informazzjoni minħabba li l-każ għadu għaddej imma dan il-każ li semmejtu jirrigwardja Maltin jew tfal barranin? 

IS-SINJURA ANTOINETTE VASSALLO: Le, m’għandniex informazzjoni aħna.

ONOR. GRAZIELLA GALEA: Dan il-każ kien jittratta tliet minuri differenti jew mill-istess familja? 

IS-SINJURA SUZANNE GARCIA IMBERNON: Ma nistgħux nagħtu dettalji f’dan l-istadju għax il-każ għadu miftuħ. 

ONOR. GRAZIELLA GALEA: Nifhmek. Mela dan kien każ wieħed li kien jinvolvi tliet minuri.

IĊ-CHAIRPERSON: Meta tagħmel iż-żjarat tiegħek kif tkun milqugħa minn dawn it-tfal?  

IS-SINJURA ANTOINETTE VASSALLO: It-tfal f’Dar Liedna kienu ħelwin ħafna. Ħassew li aħna qegħdin nagħtuhom wens, inġabru miegħi u they were really happy li mort inżurhom. Jiena li jiddispjaċini li bħala Uffiċċju, jekk aħna fil-verità qegħdin immorru naraw dawn is-sitwazzjonijiet, m’għandix dik is-saħħa u dak il-poter li jien nista’ b’tali mod nagħmel ċerti affarijiet. Inħoss li aħna bħala Uffiċċju m’aħniex involuti per se għax la m’għandniex il-legal personality biex ngħinuhom ... Nemmen li dik għandha tkun parti mill-Uffiċċju tagħna għax tagħtina aktar saħħa. Ma jfissirx li meta mort Dar Liedna ma laqgħunix u ma tkellmux miegħi imma huma ħasbu li jien għandi ċerta poteri li nista’ noħroġhom minn hemm. Min-naħa tiegħi ma xtaqtx nagħtihom impressjoni falza ... 

IS-SINJURA SUZANNE GARZIA IMBERNON: Aħna morna kemm fis-Safi Closed Centre u kemm Dar Liedna, jiġifieri tkellimna mat-tfal li huma meqjusa bħala minors u dawk li għadhom qed jistennew l-age verification.

ONOR. ALBERT BUTTIGIEG: Imma bħala Uffiċċju ma jkollkomx tħassib li dawn it-tfal m’għandhomx futur? Li m’għandhomx drittijiet? Li ma tafux x’se jiġri minnhom dawn it-tfal? Meta jagħlqu 18-il sena x’se nagħmlu bihom?

IS-SINJURA SUZANNE GARCIA IMBERNON: Il-Kummissarju tkun voċifera fil-pubbliku wkoll u noħorġu l-istqarrijiet. Għandna rakkomandazzjonijiet fuq il-website tagħna, jiġifieri avolja nisimgħu dirett mingħand it-tfal, xorta nipprovaw inwasslu l-vuċi tagħhom għand l-awtoritajiet konċernati. Dak huwa parti minn xogħolna.

IS-SINJURA ANTOINETTE VASSALLO: Imma m’għandix dik is-saħħa li nista’ nieħu ċerti deċiżjonijiet. 

ONOR. ALBERT BUTTIGIEG: Kont issuġġerejt li t-tfal li huma stateless jingħataw iċ-ċittadinanza u kont ħadt pożizzjoni b’saħħitha fuqha din. Irridu nirrikonoxxu li dawn it-tfal huma tfal. Issa kif ġew ma nafux imma qegħdin fostna u għandna r-responsabiltà li nieħdu ħsiebhom. U jekk ma nagħmlux hekk ‘il quddiem dawn jista’ ikollhom anti-social behaviour.

IS-SINJURA ANTOINETTE VASSALLO: Għandek raġun, u dak hu l-irwol tagħna, li  nipproteġu lit-tfal għax fuq kollox dak huwa dritt tagħhom ukoll. Għalhekk min-naħa tagħna rridu noħolqu aktar awareness. Again ċerta saħħa nħoss li bħala Uffiċċju neqsin minnha. Naf li hija xi ħaġa ambigwa imma dik hi r-realtà.   
IĊ-CHAIRPERSON: Li tista’ tagħmel hu li tiġbed l-attenzjoni fuq dawn l-affarijiet.

IS-SINJURA ANTOINETTE VASSALLO: Iva, dażgur u hekk nagħmlu. Fil-fatt meta nsiefer għal-laqgħa tal-Kummissarji għat-Tfal ninnota li l-kummissarji barranin għandhom iżjed saħħa minna; dawn anke jitilgħu l-Qorti u jixhdu imma għandhom legal personality. L-Uffiċċju tagħna ppruvaw - qabel ma dħalt jien f’din il-kariga - kemm-il darba jġibu legal personality imma ma naħsibx li hija xi ħaġa faċli għax irid ikollok staff adegwat, eċċ. Naħseb li hija xi ħaġa li ma nafx jekk naslux għaliha fil-futur imma naħseb li hija xi ħaġa li tagħmel sens.  

IĊ-CHAIRPERSON: Ma nafx jekk għandkomx xi kummenti konklussivi?

IS-SINJURA ANTOINETTE VASSALLO: Li nista’ ngħid hu li aħna nibqgħu nagħmlu l-almu tagħna kollu sabiex naqbżu għat-tfal. Se nibqgħu nqajmu l-awareness għaliex huwa importanti u se nibqgħu nagħtu t-tagħlim lit-tfal infushom għax dak huwa importanti ħafna. Għandna realtajiet ġodda, fejn qed naraw taħlita ta’  ħafna tfal minn pajjiżi differenti. Fl-iskejjel hemm ħafna taħlit ta’ tfal u allura nemmen li huwa importanti li nibqgħu noħolqu awareness fuq dan is-settur biex jekk it-tfal iħossuhom insecure fuq ċerti affarijiet jersqu ‘l quddiem u jitkellmu. Aħna dak huwa d-dmir tagħna.

IĊ-CHAIRPERSON: Nirringrazzjakom ħafna talli ġejtu tagħtuna l-veduti tagħkom kif ukoll tax-xogħol li twettqu. Ikollna ħafna okkażjonijiet fejn nistednukom sabiex tagħtu l-input tagħkom fuq diversi setturi li jolqtu lit-tfal kemm f’Għawdex u kemm f’Malta. Grazzi.

Issa nistieden lil Dr Neil Falzon min-naħa tal-Aditus sabiex jagħmel il-preżentazzjoni tiegħu. L-ewwel ħaġa grazzi talli lqajt l-istedina tagħna. Naf li intom NGO li taħdmu ħafna fejn jidħlu d-drittijiet u xtaqna forsi l-input tagħkom fejn jidħol dan ir-rapport.

DR NEIL FALZON (Aditus Foundation): L-ewwel nett grazzi tal-istedina u napprezza li bħala għaqda ningħataw l-opportunità li nkunu nistgħu nitkellmu magħkom bħala law makers u policy makers. Bgħattilkom dokument li qiegħed quddiemkom u fl-aħħar paġna għandkom issibu summary ta’ min aħna u x’inhu x-xogħol tagħna. Il-punti li għaddejtilkom huma punti li naraw aħna fix-xogħol tagħna. Aħna niltaqgħu ma’ nies li huma vittmi ta’ traffikar. Meta niltaqgħu mal-klijenti jew f’ċentri ta’ detenzjoni jew f’ċentri miftuħa jew li jiġu direttament l-uffiċċju tagħna għal xi parir, nindunaw li dawn jistgħu jkunu vittmi ta’ traffikar. 

Il-punti li qajjimna hawnhekk huma bbażati fuq l-esperjenzi tagħna kemm ma’ vittmi u kemm fuq id-djalogu ongoing li għandna ma’ ħafna entitajiet tal-Gvern, l-Appoġġ, il-Pulizija, eċċ. Naraw il-liġi x’inhi u l-liġi kif tinħadem ukoll mill-aspett prattiku. Dawn li qed taraw huma sett ta’ rakkomandazzjonijiet li qsamthom f’topics differenti skont l-area. Nistgħu nibdew bl-ewwel topic li huwa l-formal identification. Bħalma tafu, u bħalma semmiet il-kollega tiegħi fiċ-Child Commissioner’s Office, hija l-Pulizija li bħalissa taħt il-liġi u fil-prattika toħroġ il-formal identification ta’ persuna li tkun vittma ta’ traffikar. Biex nagħti eżempju prattiku, jekk xi ħadd ikun għaddej minn esperjenza kiefra, u din taf tkun esperjenza ta’ traffikar, l-unika entità Malta li għandha l-irwol taħt il-liġi li tgħid li dik hija vittma ta’ traffikar tal-persuni hija l-Pulizija biss. Issa aħna naħsbu li dik hija ftit ta’ problema, speċjalment minħabba l-fatt li l-Pulizija, fl-istess ħin tkun qed tagħmel l-investigazzjonijiet fuq il-perpetrators filwaqt li tkun qiegħda tidentifika l-vittma. Issa naħsbu li peress li l-vittmi jkollhom sitwazzjoni iktar prekarja, ikun hemm bżonn li l-identifikazzjoni tal-vittmi ssir minn multi-disciplinary team u filwaqt li jkollok il-Pulizija involuti fl-investigazzjonijiet, fl-istess ħin ikollok xi ħadd b’taħriġ differenti, social worker, psychologist, NGO, persuni li għandhom iktar training fuq l-identifikazzjoni tal-vittmi, li joħorġu careplan ta’ x’tip ta’ għajnuna u sapport din il-persuna għandha bżonn bħala vittma. Dik hija l-ewwel rakkomandazzjoni.   

It-tieni rakkomandazzjoni hi bħalma tafu fil-prattika, jekk aħna bħala għaqda niltaqgħu ma’ persuna, u naħsbu li hija vittma ta’ traffikar, aħna nirreferu lill-persuna għand il-Pulizija biex il-Pulizija tagħmel l-assessment tagħha u tara jekk hijiex vittma jew le.   Sakemm isir dan l-assessment il-persuna tibqa’ fil-limbu, mingħajr tagħrif dwar x’se jsir minnha. Hemm ukoll daqsxejn ta’ limbu fil-kuntest ta’ dokumentazzjoni, kif ukoll ta’ drittijiet u għajnuna, eċċ. Issa aħna qed ngħidu li wara li jsir referral lill-Pulizija jew lill-entità multi-dixipplinarja, ikun hemm bżonn li din il-persuna tingħata l-għajnuna li jkollha bżonn għax l-assessment mhux dejjem isir mil-lum għal għada. 

Ovvjament biex tagħmel assessment li l-persuna hija verament vittma ta’ traffikar għandek bżonn tagħmel ċerta homework, trid tara eżatt l-employer min kien u x’qed jiġri, jekk hux trafficking for sexual purposes, for human organs, for employment purposes, eċċ. L-assessment huwa kkumplikat, speċjalment jekk qed isir biss mill-Pulizija u mhux minn entitajiet oħrajn. Importanti li matul dan l-assessment il-persuna li taf tkun vittma tiġi protetta mit-traffikar u tingħata akkomodazzjoni, xi ħaġa tal-flus u sapport materjali, eċċ.

Ladarba l-Pulizija toħroġ l-identifikazzjoni tal-vittma tat-traffikar x’jiġri? Fil-prattika ladarba l-Pulizija tgħid li persuna hija vittma ta’ traffikar, b’dak l-istatus il-persuna tista’ tapplika mal-Identità biex l-Identità joħorġulha residence permit. U b’dik ir-residence permit tkun tista’ tibqa’ Malta. So far, so good. Il-problema hi li fil-policy u fil-prattika ma jgħidux xi jsarraf dak ir-residence permit. U dan isarraf biss li tista’ toqgħod Malta imma l-liġi ma tgħidlekx li waqt li qed toqgħod Malta tistax taħdem jew le! Jekk għandek it-tfal tista’ tibgħathom l-iskola jew le? Jekk ma tistax taħdem, għax pereżempju għaddejt minn trawma, inti intitolat għall-unemployment benefit? Jekk għandek xi mental health problem tista’ tapplika mal-Appoġġ ħalli jagħtuk social support? Importanti li meta se nagħrfu li persuna hija verament vittma ta’ traffikar, ma nagħtuhiex biss residence permit biex toqgħod hawnhekk imma naraw li din tkun tista’ tgħix b’mod indipendenti u b’mod dinjituż.    

Is-sena l-oħra kellna każ ta’ madwar għaxar persuni mill-Kolombja li kienu vittmi ta’ traffikar. Il-problema li rajna f’dak il-każ kien li l-awtoritajiet qalulna li l-persuni riedu jmorru lura d-dar, u fil-fatt ħafna minnhom reġgħu marru lura d-dar. Aħna ma konniex konvinti li din kienet deċiżjoni verament ħielsa imma riedu jagħmlu hekk għaliex ħafna minnhom kellhom it-tfal id-dar. Huma kienu jafu li jekk jibqgħu Malta, u jekk jieħdu l-istatus ta’ victim of human trafficking, dak l-istatus ma jġibx miegħu d-dritt li jġibu hawnhekk membri tal-familja tagħhom. Dawn kienu nisa waħedhom u kellhom it-tfal id-dar, liema tfal kienu dipendenti fuqhom hawnhekk għall-flus biex iħallsu l-kera, l-ikel, eċċ., ġewwa pajjiżhom il-Kolombja. U dawn in-nisa qalu lill-kollegi tagħna minn għaqdiet oħra li kienu qed jibżgħu joqogħdu hawnhekk għax kienu jafu li anke jekk joqogħdu hawnhekk u jkollhom il-protezzjoni kollha tal-Istat, it-tfal tagħhom se jibqgħu waħedhom il-Kolombja u mhux se jarawhom!  

Għalhekk naħseb li ħafna minnhom, jekk mhux il-maġġor parti, qalu li eventwalment jixtiequ jmorru lura lejn pajjiżhom għax ma kellhomx għażla! Jiġifieri naħseb li jekk se nagħmlu reviżjoni tal-kontenut tal-protezzjoni tal-victim of trafficking, irridu naraw ukoll li jkunu jistgħu jingħaqdu mal-membri tal-familja tagħhom. L-attitudni tidher li qisna neħduha for granted li l-vittmi tat-traffikar dejjem iridu jmorru lura d-dar mentri mhux bilfors li jkun hekk. Ma ninsewx li ħafna vittmi ta’ human trafficking, jekk imorru lura fil-kuntest li fil-bidu wassalhom sabiex isiru vittmi ta’ human trafficking, jista’ jkun li jerġgħu jaqgħu f’idejn il-perpetrators tal-human trafficking. Nafu b’ħafna każijiet, anke barra minn Malta, fejn persuni sabu l-protezzjoni tal-istat, reġgħu marru lura u peress li marru lura għall-istess kondizzjonijiet ta’ għixien fejn kienu qabel, reġgħu waqgħu fil-problema tat-traffikar.   

U allura rakkomandazzjoni oħra li nagħmlu hawnhekk hija li xi kultant ikun hemm bżonn li meta nidentifikaw nies li jkunu vittmi tat-traffikar tal-persuni noffrulhom ukoll għajnuna legali biex nippruvaw naraw jekk hemmx rabta mal-istatus tagħhom ta’ vittma ta’ traffikar u ażil. Dawn jista’ jkun li huma wkoll refuġjati minħabba l-fatt li ma jistgħux imorru lura lejn pajjiżhom għax huma vittmi ta’ traffikar? Hemm kawżi barra minn Malta fejn mara tiġi traffikata minn pajjiż għal ieħor, u meta tmur lura lejn pajjiżha, minħabba l-esperjenza li għaddiet minnha bħala vittma ta’ traffikar, fejn pereżempju saret prostituta, eċċ., il-komunità tagħha stess jeħduha kontriha u huma stess isiru perpetrators ta’ vjolenza oħra! Jista’ jkun il-każ li persuna li tkun victim of trafficking ikollha bżonn tibqa’ Malta għas-sigurtà tagħha jew tiegħu għax ma rridux neħduha for granted li dejjem ikunu nisa.

Naraw ukoll li r-residence permit li jingħataw il-vittmi tat-traffikar għandhom ikunu validi għal aktar minn sena. Jekk qed nippretendu li dawn il-persuni, li qed ngħidu li għandhom bżonn jibqgħu hawnhekk, għandhom bżonn is-sapport u l-protezzjoni tal-Istat, l-Istat għandu jurihom li jistgħu joqogħdu hawnhekk f’sigurtà u bi stabilità. U l-ewwel pass għal dik l-istabilità hija li nagħtuhom residence card li tkun valida għal aktar minn sena għax biex tagħmel pjan għal ħajtek trid tkun taf li għallinqas għal tliet snin m’għandekx il-biża’ li se jkeċċuk jew li trid tagħżel tmurx lura pajjiżek jew li tgħix hawnhekk. Inti tkun tista’ tirkupra bil-kalma kollha, u jekk għandek bżonn xi terapija tmur għat-terapija, u jekk għandek it-tfal tkun tista’ tieħu ħsiebhom. Għandna bżonn residence permit li jkun itwal minn sena. 

Sinjura President, se niffokaw biss fuq l-iktar elementi importanti. L-element (f) li ktibt fid-dokument, fejn qed ngħidu li l-liġi kif inhi bħalissa tgħid li vittmi ta’ traffikar jistgħu jkunu biss nies li ġejjin minn barra l-Unjoni Ewropea. Dan għaliex hekk tgħid il-liġi tal-Unjoni Ewropea u l-liġi Maltija hija bbażata fuq il-liġi tal-Unjoni u allura tgħid l-istess ħaġa. Issa aħna rajna li jista’ jkollok każijiet ta’ traffikar ta’ persuni li jkunu ċittadini Ewropej u ma rridux neħduha for granted li fl-Ewropa, fost l-istati membri, m’għandniex traffikar ta’ persuni. Dik kulma hemm bżonn essenzjalment emenda fil-liġi fejn nagħrfu s-sitwazzjoni li jista’ jkollok vittma ta’ traffikar li hija jew huwa ċittadin ta’ stat membru tal-Unjoni Ewropea. Jiġifieri xejn ta’ barra minn hawn.  

Xi ħaġa dwar id-detenzjoni. Forsi ħafna min-nies mhux se jassoċjaw it-traffikar mad-detenzjoni għax meta nitkellmu fuq detenzjoni f’moħħna dejjem naħsbu fuq l-immigranti li ġew bid-dgħajjes u li jitpoġġew fiċ-ċentri tad-detenzjoni. Imma aħna nafu li jekk il-Pulizija, fit-tfittxijiet tagħha, jew fit-triq meta jwaqqfu l-karozzi jew fuq il-post tax-xogħol isibu nies li m’għandhomx dokumenti validi biex joqogħdu Malta, dawn jispiċċaw jiġu arrestati u jitpoġġew fiċ-ċentri ta’ detenzjoni biex jiġu ritornati lura lejn pajjiżhom. Jista’ jkun li dawn in-nies li qed jinqabdu mill-Pulizija, irġiel jew nisa, ikun hemm fosthom persuni li qed jiġu ttraffikati jew li ġew ittraffikati. U meta qed jitpoġġew fiċ-ċentri ta’ detenzjoni, jekk mhux se jkollhom aċċess għal avukat, għas-servizzi soċjali jew tal-Appoġġ jew tal-AWAS jew ta’ xi għaqdiet oħra bħal tagħna, li jistgħu jinfurmawhom dwar id-drittijiet tagħhom ... Irid ikun hemm xi ħadd li jara għalfejn din il-persuna qiegħda Malta mingħajr dokumenti. Qiegħda hawnhekk b’mod irregolari jew għax jista’ jkun li ġiet ittraffikata? Jekk ma nagħmlux dak l-istħarriġ f’dak il-punt se nibagħtuhom lura lejn il-pajjiż mingħajr ma nkunu tajna każ tal-esperjenzi tagħhom.  

L-aċċess għaċ-ċentri ta’ detenzjoni bħalissa huwa aċċess limitat immens. Bħala għaqda volontarja aħna nistgħu nidħlu naraw lill-klijenti tagħna biss. Jiġifieri jekk il-pulizija se jagħmlu raid, u jmorru f’xi massage parlour, restorant jew bar, u jarrestaw grupp ta’ nies u dawn tpoġġew fiċ-ċentri ta’ detenzjoni f’Ħal Safi, bħala għaqda volontarja aħna ma nkunux nafu bihom! Is-sena l-oħra sirna nafu li kien hemm grupp ta’ nisa fiċ-ċentru ta’ detenzjoni b’kumbinazzjoni. Fil-fatt ċempilna fis-sala fejn kienu dawn in-nisa biex inkellmu klijent u dan il-klijent qalilna li kien ra vann għaddej u ġo fih kien hemm numru ta’ nisa. Aħna ovvjament ġiena suspett u ċempilna fis-sezzjoni fejn is-soltu jżommu lin-nisa u kkonfermawlna li hemm numru ta’ nisa. 

Għalhekk għamilna l-istħarriġ tagħna u ndunajna li kien hemm mara minnhom li tpoġġiet hemmhekk għall-protezzjoni tagħha peress li l-Pulizija kienu qed jinvestigaw biex jaraw kenitx vittma ta’ traffikar jew le. Aħna ma kellniex aċċess għal dik il-mara avolja mbagħad ħarġuha mill-ewwel. Imma l-punt li nixtieq nagħmel hu l-fatt li peress li aħna bħala għaqdiet m’għandniex aċċess ħieles fiċ-ċentru ta’ detenzjoni, jista’ jkun li jkun hemm vittmi ta’ traffikar li ma nkunux nafu bihom. U jekk ma nkunux nafu bihom ma nkunux nistgħu nispjegawlhom id-drittijiet tagħhom u lanqas inkunu nistgħu nidentifikawhom bħala vittmi ta’ traffikar. Ovvjament mingħajr l-għajnuna legali dawn jafu jaqgħu vittmi wkoll ta’ exploitation mod ieħor.

Fir-rapport tal-Istati Uniti hemm miktub li fejn jidħlu l-immigranti u l-konnessjoni mal-immigrazzjoni u t-traffikar tidħol l-aġenzija tal-Gvern AWAS, l-Agency for the Welfare of Asylum Seekers, li tagħmel l-assessments tagħha biex tara jekk persuna hijiex vittma ta’ traffikar jew le. Hemmhekk sewwa qed jgħid ir-rapport. Li ma jafx ir-rapport,  jew min kiteb ir-rapport, huwa li l-aġenzija tal-Gvern AWAS jagħmlu l-istħarriġ biss meta tasal dgħajsa fl-ewwel punt u ma jagħmlux dan l-istħarriġ waqt li persuna tkun qiegħda fiċ-ċentru ta’ detenzjoni jew fl-aħħar ġimgħat li persuna tkun Malta. Nerġa’ ngħid jekk il-pulizija jagħmlu searches u raids u jarrestaw xi nies u jpoġġuhom fiċ-ċentri ta’ Ħal Safi, l-AWAS, li hija responsabbli mill-assessment u mill-identifikazzjoni tan-nies vulnerabbli, m’għandhiex aċċess għal dawn in-nies għax hi għandha biss aċċess għan-nies li qegħdin fil-proċedura tal-ażil. Mela jekk inti għaddej mill-proċedura tal-ażil u ġejt rejected, jiġifieri m’intix refuġjat, u se jibagħtuk lura lejn pajjiżek, l-AWAS li għandha l-iskills, il-kompetenza u l-esperjenza li tidentifika l-vittmi, mhux se jkollha aċċess għalik! Bħala NGOs se jkollna ftit aċċess għalik. Jiġifieri min se jidentifika lin-nies li qegħdin f’dan l-ispazju kritiku li jiġu deportati lejn pajjiżhom? Jew ħadd jew ftit nies! U dik narawha bħala problema għax m’aħniex qed nagħmlu assessment ta’ kull persuna li taf tkun vittma ta’ traffikar.

Niġi issa għall-punt (m), punt li ma ħariġx fir-rapport tal-Istati Uniti imma naħseb li huwa punt importanti meta qed nelenkaw nies li jistgħu jkunu vulnerabbli li jkunu vittmi ta’ traffikar. U hawnhekk ma rridux ninsew lir-refuġjati ġejjin mill-Ukrajna. Nixtieq infakkar li l-maġġor parti tan-nies li ħarbu mill-Ukrajna mhumiex irġiel imma huma nisa bit-tfal għax l-irġiel kellhom bilfors jibqgħu f’pajjiżhom biex jiġġieldu. Meta inti għandek sitwazzjoni ta’ mara bit-tfal qiegħda f’pajjiżna, jew f’pajjiż ieħor, din ma tafx il-lingwa, ma tafx l-ambjent, m’għandhiex biżżejjed flus biex titma lit-tfal tagħha, m’għandhiex aċċess ħieles għas-suq tax-xogħol, u allura qiegħda ssibha diffiċli biex tgħix, dik il-persuna hija vulnerabbli sabiex issir vittma ta’ traffikar tal-persuni. Il-link huwa ċar, u naħseb li l-awtoritajiet mhumiex qed jagħmlu biżżejjed mal-komunità Ukrena sabiex naraw is-sitwazzjoni tan-nisa refuġjati f’dik il-komunità. Nafu li l-livell ta’ għajnuna li jirċievu bħala benefiċċjarji ta’ temporary protection, li hija l-protezzjoni li jirċievu n-nies mill-Ukrajna, mhijiex biżżejjed biex imantnu lill-familji tagħhom.  

Dawn huma punti li ssemmew fir-rapport u li essenzjalment naqbel magħhom. Nenfasizza fuq il-punt (p) li tqajjem ukoll fir-rapport tal-Istati Uniti. Mill-esperjenza tagħna, mis-sitwazzjonijiet kollha li rajna, qatt ma rajna vittma li ngħatat kumpens jew xi għajnuna finanzjarja mill-awtoritajiet. Għalkemm hemm fond apposta, u għalkemm hemm id-direttiva dwar id-drittijiet tal-vittmi tat-traffikar tal-persuni, qatt ma rajna persuni li rċevew xi forma ta’ kumpens mill-awtoritajiet. Dak huwa punt li tqajjem fir-rapport u naħseb li tajjeb li nenfasizzaw fuqu wkoll. U nerġa’ nisħaq li dawn huma nies vulnerabbli li għaddew minn esperjenza kiefra ħafna, u jista’ ikun li jkunu vulnerabbli biex jerġgħu jaqgħu fl-istess problema. U jekk ma ngħinuhomx biex joħorġu miċ-ċirku tat-traffikar, jafu jerġgħu jaqgħu ġo fih. Grazzi.

IĊ-CHAIRPERSON: Issa se nagħti l-kelma lill-Membri li jixtiequ jagħmlu xi mistoqsijiet. L-Onor. Albert Buttigieg. 

ONOR. ALBERT BUTTIGIEG: L-ewwel ħaġa nirringrazzjakom tax-xogħol li tagħmlu favur id-drittijiet u d-dinjità tal-bniedem. Nixtieq anke nirringrazzja lilek personalment u lil sħabek fuqha din. Żewġ punti rigward il-massage parlours, fejn anke kellna lill-FSWS jitkellmu fuq dan il-punt, u anke mingħalija r-rapport li sar mill-Amerikani indika wkoll din il-ħaġa. Taħseb li l-massage parlours qed ikunu ta’ paraventu biex ikun hemm sfruttament tal-persuni u biex ikun hemm it-traffikar tal-persuni? Inti diġà indikajt każ klassiku li kellna u naħseb li ma kienx l-uniku wieħed. Bħala NGO ppreokkupati li jista’ jkollok dawn il-massage parlours li qed iservu ta’ sfruttament ta’ persuni u traffikar ta’ persuni?

DR NEIL FALZON: Aħna qatt ma kellna klijent li għadda minn esperjenza ta’ massage parlour. Li se ngħid huwa iktar mill-osservazzjoni tagħna tas-sitwazzjoni. Aħna naħsbu li f’kull sitwazzjoni fejn għandek impjieg ta’ barranin, u fejn l-impjieg tagħhom mhuwiex regolat sew jew għax ir-regolamentazzjoni mhijiex ċara, jew għax hemm nuqqas ta’ infurzar ta’ regolamenti, hemmhekk dejjem se jkollok potenzjal ta’ abbuż. Ovvjament fil-każ tal-massage parlours naħseb li l-potenzjal għall-abbuż huwa ogħla għax għandek ukoll l-element tal-abbuż sesswali. Imma nixtiequ nenfasizzaw li aħna naraw ħafna abbuż ta’ barranin, mhux biss fil-kuntest ta’ massage parlours imma anke fil-kuntest tas-settur tal-kostruzzjoni, tal-care workers u tan-nies li nġibuhom Malta biex jaħdmu għalina.  

Dak huwa l-inkwiet tagħna u għalhekk fil-bidu semmejt li aħna l-iktar li nħarsu mhux lejn il-massage parlours imma lejn is-settur per se għax mhuwiex regolat biżżejjed jew m’hemm l-ebda infurzar. Jekk naraw l-ammont ta’ nies li qed jiddaħħlu f’pajjiżna biex jaħdmu, u naraw l-involviment tar-recruitment agencies, dawk l-aġenziji li jdaħħlu lin-nies, u temping agencies, naraw li t-tip ta’ kondizzjonijiet u l-mod ta’ kif jiġu trattati l-barranin ... Ma nixtieqx nipponta subgħajja lejn il-massage parlours biss għax hemm ħafna iktar setturi fejn naraw potenzjal ta’ abbuż. Imma bħalma semmejt fil-massage parlours naħsbu li hemm livell ogħla ta’ potenzjal ta’ abbuż għax hemm element ta’ abbuż sesswali. Imma ma nixtieqx nenfasizza biss fuq dak is-settur.

ONOR. ALBERT BUTTIGIEG: Jien semmejt dan is-settur għax anke f’laqgħat preċedenti ssemma bħala wieħed high risk. Imma mhux qed ngħid li huwa esklussivament dan is-settur. 

DR NEIL FALZON: Huwa high risk.

ONOR. ALBERT BUTTIGIEG: Għaliex jien ukoll personalment inħoss li ċerti aġenziji li jġibu n-nies hawnhekk taħt il-kappa legali u taħt il-kappa li kollox miexi sew huwa just white slavery bil-pulit.

DR NEIL FALZON: Hawnhekk naqblu mija fil-mija. Fejn jidħlu l-massage parlours aħna nibżgħu ħafna mid-diskors li jingħad li jekk persuna qiegħda taħdem fl-ambjent ta’ xogħol ta’ sess dak huwa jew illegali jew inkella huwa ħażin, eċċ. Bħala għaqda, meta xi snin ilu kien hemm id-diskussjoni nazzjonali fuq il-prostituzzjoni u s-sex work, aħna konna ħriġna ngħidu pubblikament li għalina dak huwa sex work u li jekk persuna qiegħda taħdem f’dak il-qasam mhux bilfors li huwa illegali jew ħażin dak ix-xogħol.  

ONOR. ALBERT BUTTIGIEG: Sakemm hemm il-kunsens m’għandix problema. Il-problema meta ma jkunx hemm kunsens.

DR NEIL FALZON: Eżatt naqblu.

IĊ-CHAIRPERSON: Għajnejja marru fuq l-ittra (q) fejn qed jingħad hekk; “relax norms regulating change of employers by third-country nationals, whether they are victims of trafficking or otherwise”. Tista’ forsi tispjegalna ftit iktar dan il-punt?

DR NEIL FALZON: Iva. Ħalli nibda mill-kuntest biex nispjega ftit il-liġi u l-prattika kif inhi. Jekk persuna li mhijiex ċittadina tal-Unjoni Ewropea tixtieq tiġi taħdem Malta għandha bżonn l-employer u l-employer irid jiffirma l-karti biex din il-persuna tapplika għas-single work permit. Huwa single work permit għax ġo fih għandu r-residence permit, il-permess li tgħix fil-pajjiż, kif ukoll il-work permit. Għalhekk single work permit għax għandek kollox flimkien. Ifisser ukoll li r-residenza tal-persuna f’Malta hija dipendenti fuq il-work permit, jiġifieri inti ma tistax toqgħod fil-pajjiż jekk m’għandekx raġuni valida biex toqgħod hawnhekk, tistudja, taħdem, eċċ. Jiġifieri l-impjegat huwa dipendenti fuq min iħaddmu biex ikompli jħaddmu għax jekk dak ix-xogħol jispiċċa jitlef id-dritt li jibqa’ jgħix Malta.  

Issa aħna naraw ħafna sitwazzjonijiet fl-uffiċċju tagħna fejn ikun hemm sitwazzjoni ta’ abbuż ċar, iswed fuq l-abjad, imma l-impjegat ma jkunx jixtieq jagħmel ilment mad-DIER, mal-MCPE, maċ-Child Commissioner, mal-Ombudsman, ikun ma’ min ikun għax jibża’ li jitlef dak ix-xogħol u jitlef id-dritt li jibqa’ Malta! Issa l-policy tal-Identità, li tieħu ħsieb il-ħruġ tad-dokumenti, tgħid li jekk inti tixtieq tbiddel l-employer għandek għaxart ijiem ċans sabiex issib xogħol ieħor. L-employer il-ġdid jiffirmalek il-karti u tkun tista’ tbiddel l-employer. Naraw sitwazzjonijiet fejn l-employer li jkun qed jabbuża mill-impjegati jagħmel milli jista’ biex f’dawn l-għaxart ijiem l-impjegat ma jkunx jista’ jeħodhom. Pereżempju, nafu b’sitwazzjonijiet fejn l-employer, wara li jagħmel ħafna xhur jew snin jabbuża mill-istaff tiegħu, iċempel lill-Identità biex iħassar il-kuntratt tax-xogħol li jkollu mal-impjegat mingħajr ma javża lill-impjegat! Imbagħad Identità tibda tgħodd dawk l-għaxart ijiem u jekk il-persuna ma tagħmilx is-sistema taċ-change of employer, tispiċċa mingħajr xogħol u mingħajr residence permit! Iċemplulha u jqattgħulha r-residence permit, bir-riskju li l-Pulizija mbagħad jiġu avżati u jmorru jiġbru lill-persuna mill-post tax-xogħol jew mid-dar, jeħduha fiċ-ċentru ta’ detenzjoni u lura d-dar!

ONOR. ALBERT BUTTIGIEG: Jien se nkompli ma’ dak li qed tgħid inti għax jien ukoll naf b’diversi każi fejn l-employer oriġinali, biex jibqa’ jżomm il-karti tal-identità, jew ma javżax lill-Identità jew inkella jitlob cut mis-salarju ta’ dak li jkun qed ifittex ix-xogħol.  

IĊ-CHAIRPERSON: Imma issa minn għaxart ijiem se tiżdied għal 30 ġurnata, skont l-Immigration Policy.

DR NEIL FALZON: Li xorta mhumiex biżżejjed. 

IĊ-CHAIRPERSON: X’inhu t-terminu realistiku skont l-Aditus?

DR NEIL FALZON: Jien naħseb tliet xhur għax irridu nżommu f’moħħna li jekk qed nitkellmu dwar nies li qed jiġu sfruttati, ma nistgħux nippretendu li mil-lum għal għada dawn se jsibu xogħol ġdid. Jekk jien għamilt sena, sentejn, tliet snin niġi abbużat u sfruttat mill-employer tiegħi, m’għandi l-ebda dinjità għax id-dinjità li kelli ħaduhieli l-employers tiegħi. U biex kelli l-kuraġġ nkellem avukat, social worker jew lill-Pulizija biex niftaħ qalbi ma’ xi ħadd, diġà dak huwa pass enormi. Issa jekk jien għandi bżonn infittex employer ġdid u allura rrid nakkwista xi skills ġodda, forsi rrid nagħmel daqsxejn ta’ kors biex inġib dawk l-iskills, jew forsi għandi bżonn daqsxejn terapija għax inkun għaddejt minn esperjenzi koroh u għandi bżonn ftit ċans biex nirkupra, allura - speċifikament għan-nies li qed nitkellmu fuqhom illum li huma vittmi ta’ traffikar – żgur li għandhom bżonn ċerta żmien biex jirkupraw. U ma nistgħux nippretendu li f’għaxart ijiem jew fi tletin jum dawn se jsibu xogħol ġdid! Nafu kemm huwa diffiċli biex issib xogħol. Jekk qed nippretendu li se jsibu xogħol ta’ waiter jew cleaner mod imma jekk qed ngħidu li dawn, wara xhur jew snin ta’ sfruttament għandhom bżonn isibu xogħol daqsxejn iktar dinjituż, xogħol li jista’ jippermettielhom livell ta’ dinjità u stabbilita, mela allura naħseb li tliet xhur huwa l-minimu. 

IĊ-CHAIRPERSON: L-Onor. Albert Buttigieg.

ONOR. ALBERT BUTTIGIEG: Nixtieq nirreferik għall-punt (h) fil-preżentazzjoni tiegħek, fejn qed tgħidu li għandkom aċċess limitat bħala NGO. Allura m’intomx reġistrati ma’ dawn l-entitajiet biex tkunu tistgħu taraw min ikun dieħel u ħiereġ f’dawn iċ-ċentri ta’ detenzjoni? U huma ma jistgħux jikkomunikaw magħkom?

DR NEIL FALZON: Mhijiex kwestjoni ta’ min hu reġistrat u min mhuwiex. Ħalli nispjega ftit il-kuntest. Ftit tas-snin ilu, bħala għaqdiet li noffru servizzi fiċ-ċentri ta’ detenzjoni, l-aċċess tagħna kien miftuħ. Fis-sens li konna nidħlu fiċ-ċentri ta’ detenzjoni ta’ Ħal Safi jew il-Lister Barracks, u konna nidħlu fl-areas fejn joqogħdu n-nies u konna nitkellmu magħhom, nagħmlulhom information sessions u konna nidentifikaw lin-nies vulnerabbli, u nagħmlu r-referrals tagħna lill-Gvern. Konna wkoll noffru servizzi individwali lill-persuni. L-aċċess kien, mhux qed ngħid aċċess ħieles għax kien hemm forma ta’ reġistrazzjoni, imma kien hemm relazzjoni ta’ trust bejna u bejn l-awtoritajiet. U kienu jħalluna nidħlu u nagħmlu x-xogħol tagħna. Dawn l-aħħar snin dak l-aċċess ġie limitat u bħala avukat u bħala għaqda l-unika aċċess li għandi biex immur fiċ-ċentri ta’ detenzjoni huwa biex nara biss lill-klijenti tiegħi. Issa dak xi jfisser? L-ewwel nett l-avukati biss jistgħu jidħlu Ħal Safi. Hemm għaqdiet li għandhom magħhom social workers, tobba, qassisin, eċċ., li jixtiequ joffru servizzi oħrajn, ma jistgħux jidħlu għax il-policy tad-detention services tal-Ministeru tgħid li jistgħu jidħlu biss l-avukati.   

ONOR. ALBERT BUTTIGIEG: Meta daħlet fis-seħħ din il-policy?

DR NEIL FALZON: Mill-2019 il-policy bdiet dieħla ftit ftit. Ħalli nagħtikom eżempju ieħor. L-MGRM, li hija għaqda li kulħadd jaf biha, li tagħti servizz speċjalizzat lill-persuni LGBTIQ, ma tistax tidħol fiċ-ċentri ta’ detenzjoni. Għalkemm hemm nies LGBTIQ f’Ħal Safi, u jċemplu lilna u jċemplu lill-MGRM jitolbu biex ikellmuna għax qegħdin f’ambjent diffiċli, mhux qed jagħtuhom permess biex ikunu jistgħu jidħlu f’dawn iċ-ċentri! 

ONOR. ALBERT BUTTIGIEG: U xi tkun ir-risposta għal dawn it-talbiet?  

DR NEIL FALZON: Meta nitolbu għal aċċess għal nies li mhumiex avukati, l-awtoritajiet jgħidu li huma qed joffru servizz speċjali tagħhom, tal-gvern, u dak is-servizz huwa biżżejjed. Allura l-entitajiet l-oħra, bħalma huma l-MGRM, il-GRS, nies li mhumiex avukati, eċċ., ma joffrux servizz bżonnjuż għax hemm is-servizz soċjali tal-Gvern! Ħa nerġa’ mmur għall-aċċess tiegħi bħala avukat. Jien biex nidħol Ħal Safi, il-policy tgħid li nista’ nara biss lill-klijenti tiegħi, jiġifieri jien għandi bżonn inkun naf li l-klijent tiegħi qiegħed hemm ġew. Għandi bżonn isem, kunjom u n-numru tal-persuna.   Issa jekk ma nkunx naf li waslet dgħajsa, jekk ma nkunx naf li wara raid il-Pulizija qabdu lil xi ħadd u ħaduh Ħal Safi, jien ma nistax nagħtih isimhom għax ma nafx bihom, u ma nafx li qegħdin hemmhekk.   

Li nagħmlu aħna hu li kull ġimgħa għandna lil xi ħadd l-uffiċċju li jċempel kull zone - zone hija area ġo Ħal Safi, kmamar kbar fejn għandek is-sodod u għandek telephone - u jistaqsihom jekk daħalx xi ħadd ġdid jew le. Jekk jgħidulna li daħal xi ħadd ġdid nistaqsuhom jekk huwiex raġel jew mara, x’età, x’karti għandha, minn fejn ġejja, għalfejn qiegħda hemmhekk, eċċ. Jiġifieri nitolbu ħafna informazzjoni. Imbagħad aħna rridu nagħmlu talba lid-Detention Services u ngħidulhom li nixtiequ nagħmlu żjara lill-klijenti tagħna fiċ-ċentru ta’ Ħal Safi, nagħtuhom lista ta’ ismijiet u nkunu nistgħu naraw biss massimu ta’ sitt persuni kull visit!   

Mela jekk insiru nafu li daħlet dgħajsa, għax iċemplilna xi ħadd u jgħidilna li lbieraħ waslet dgħajsa, u hawn 50 ruħ, aħna rridu nagħżlu sitta għax daqshekk nistgħu naraw. Jiġifieri narawhom sitta, sitta. Issa biex nara sitta min-nies irrid nagħmel assessment biss fuq l-informazzjoni li qed jagħtini xi ħadd fuq it-telephone. Jiġifieri jekk hemm persuna vulnerabbli, jekk hemm persuna li kienet vittma ta’ vjolenza sesswali, jekk hemm persuna li għandha problemi ta’ saħħa mentali, jekk hemm it-tfal, jekk hemm nisa waħedhom, jien ma nkunx naf. Dawn l-affarijiet nista’ insir nafhom biss meta nitkellem mal-klijenti tiegħi u nkun nista’ nidentifika dawn il-vulnerabiltajiet. Dik il-problema tagħna li l-aċċess kif inhu bħalissa ma jippermettix li n-nies li għandhom verament bżonn li jitkellmu magħna qed ikellmuna. U mhux l-ewwel darba li jċemplulna u b’kumbinazzjoni nsiru nafu li hemm nies vulnerabbli immens f’Ħal Safi. 

ONOR. ALBERT BUTTIGIEG: Jien ħadt nota ta’ dak li qed tgħid u ma naqbilx assolutament ma’ din il-policy li daħlet fl-2019 u li qiegħda teskludi ċerti NGOs li jaħdmu fil-qasam soċjali u li jaħdmu wkoll ma’ persuni ta’ orjentazzjoni sesswali differenti. Għalhekk nixtieq nitlob lil dan il-Kumitat sabiex insejħu lil min hu responsabbli minn din il-policy, xi ħadd mill-Ministeru tal-Intern jew min-naħa tad-Detention Policy ħalli jispjegalna x’inhuma r-raġunijiet warajha. Dawn in-nies għandhom id-dinjità u d-drittijiet tagħhom. Allura għalfejn l-NGOs m’għandux ikollhom aċċess? Intom reġistrati bħala NGO?

DR NEIL FALZON: Ovvjament. Aħna nitolbu l-aċċess mhux biex nagħmlu xi party imma biex noffru servizz bżonnjuż. 

ONOR. ALBERT BUTTIGIEG: La intom reġistrati suppost li rikonoxxuti uffiċjalment.

DR NEIL FALZON: U ilna naħdmu f‘dan il-qasam kważi 20 sena!

ONOR. ALBERT BUTTIGIEG: Sinjura President, għandna nsejħu lil min hu responsabbli minn din il-policy ħalli jagħtina spjegazzjoni għaliex l-MGRM u NGOs oħra għandhom aċċess limitat.

DR NEIL FALZON: Grazzi.

IĊ-CHAIRPERSON: L-Onor. Camilleri.

ONOR. ABIGAIL CAMILLERI: Jien rajt il-punt (a), fejn intom qegħdin tissuġġerixxu u tapprovaw li tagħtu għajnuna ħolistika, xi ħaġa li naqbel magħha perfettament għaliex hija essenzjali li persuna tingħata għajnuna ħolistika. Issa x’ħin jirnexxilkom tidħlu hemm ġew u tkellmu lil dawn in-nies, intom tkunu tistgħu tagħtuha din l-għajnuna ħolistika? Inti tidħol f’dawn iċ-ċentri bħala avukat?

DR NEIL FALZON: Iva. Meta nidħol flimkien mal-kollegi tiegħi fiċ-ċentru ta’ detenzjoni nkun nista’ nara massimu ta’ sitt persuni kull darba. Aħna mmorru darba fil-ġimgħa, u kull ġimgħa naraw bejn 4 u 6 persuni. Ikun hemm nies li f’session waħda nagħtihom l-informazzjoni kollha li jkollhom bżonn. Nagħmel ix-xogħol li għandi bżonn nagħmel u jkun biżżejjed għax kulma jkollhom bżonn huwa tagħrif u informazzjoni. Nispjegalhom għalfejn qegħdin fiċ-ċentru ta’ detenzjoni, nispjegalhom il-proċess tal-ażil, nispjegalhom xi jfisser ir-removal order u nagħtihom l-informazzjoni li jitolbu. Jiġifieri jkun hemm session ta’ question and answer. 

Imbagħad ikun hemm ċerta klijenti li jkollhom bżonn iktar minn session waħda. Semmejt l-LGBTIQ imma nista’ nsemmi nies vulnerabbli, nies li jitilfu l-familjari tagħhom fil-baħar, nies li għandhom applikazzjoni ta’ ażil qawwija ħafna, nies refuġjati, eċċ, li dawk ma nistax f’temp ta’ nofs siegħa u siegħa nispjegalhom kollox. L-ewwel ħaġa nkun irrid nibni rapport ta’ kunfidenza magħhom. 

ONOR. ABIGAIL CAMILLERI: Il-ħin ikun limitat? Jiġifieri għandek ħin stabbilit?

DR NEIL FALZON: Nista’ nagħmel ġurnata imma ovvjament bħala għaqda jien ma naħdimx biss fiċ-ċentru ta’ detenzjoni imma għandi klijenti fl-uffiċċju u għandi ħafna affarijiet oħrajn. Aħna nagħmlu nofstanhar jew jekk ikun hemm bżonn ġurnata fiċ-ċentru ta’ detenzjoni imma huwa impossibbli li l-avukati tiegħi ... Jien m’għandix xi grupp enormi ta’ avukati miegħi l-uffiċċju imma qegħdin grupp żgħir. Huwa impossibbli li f’session waħda nibni rapport ta’ kunfidenza biex din il-persuna tiftaħ qalbha miegħi u tispjegali l-affarijiet li għandha bżonn biex inkun nista’ ngħinha. Issa jien avukat u mhux social worker u lanqas ma jien espert fil-psikoloġija. Jista’ jkun li persuna għandha bżonn titkellem miegħi bħala avukat imma jista’ jkun ukoll li għandha bżonn social worker, care worker, xi ħadd li jifhem fid-diżabiltà jew xi ħadd li jifhem fit-traffikar. Jiġifieri jkun hemm bżonn ta’ servizzi oħrajn ukoll.

ONOR. ABIGAIL CAMILLERI: X’ħin tinduna li dawn forsi għandhom bżonn is-servizzi, inti għedtilna li dawn qed jiġu offruti mill-Gvern stess. Issa minn dak li jgħidulek dawn qegħdin jingħataw din it-tip ta’ għajnuna?

DR NEIL FALZON: Meta niltaqa’ ma’ persuna fiċ-ċentru u ninduna li l-persuna hija vulnerabbli, l-ewwel ħaġa li nagħmel hu li nitlobhom il-permess biex nirreferihom lill-entità responsabbli tal-Gvern. U nagħmel ir-referral. Dejjem hekk nagħmel. L-entitajiet tal-Gvern qed joffru s-servizzi tagħhom mija fil-mija u mhux qed ngħid li s-servizz mhuwiex jingħata, imma naf li l-ammont ta’ nies li għandhom bżonn din l-għajnuna hija kbira. Xi kultant id-demand tkun ħafna ikbar mir-riżorsa tal-entitajiet. Naf ukoll li xi kultant ikun hemm xi nies li għandhom bżonn servizz li mhuwiex tal-Gvern. Ħalli nispjega għalfejn.  

Ikun hemm ħafna nies, speċjalment refuġjati li qed jaħarbu mill-gvern tagħhom jew li qed jaħarbu minn entità li ppersegwitathom, minn xi entità li forsi arrestathom u ttorturathom, minn xi entità li għandha liġi li jekk fil-pajjiż tagħhom inti gay, bisexual, trans, ġurnalist jew attivist jitfgħuk il-ħabs. Dawn in-nies ma jkunux iridu jitkellmu man-nies li joffri l-Gvern għax ma jafdawhomx. Ma ninsewx ukoll li mill-perspettiva ta’ dawn in-nies li qegħdin Ħal Safi huwa l-Gvern Malti li qafilhom fiċ-ċentru ta’ detenzjoni! Jiġifieri dawn għandhom ċerta tħassib dwar kemm jistgħu jafdaw lis-social worker tal-Gvern. Issa aħna ngħidulhom li jistgħu jafdawhom għax jien għandi kull fidi fis-social workers tal-Gvern u m’għandi l-ebda dubju li se jagħmlu xogħol tajjeb. Imma mhijiex deċiżjoni tiegħi jekk persuna ma tridx tkellem social work tal-Gvern.

ONOR. ALBERT BUTTIGIEG: Fl-esperjenza tax-xogħol tiegħek li tiltaqa’ ma’ dawn in-nies, iva, filwaqt li s-servizzi tal-Gvern qegħdin jingħataw, imma dik il-persuna għax hija trawmatizzata mill-gvernijiet li kienu jgħixu fihom, jaħsbu li kulma hu mal-gvern huwa l-istess. Allura inti tħalli l-option li jekk trid tmur mas-servizzi tal-gvern tmur, imma jekk trid tfittex għajnuna oħra ta’ ħaddieħor tista’ tagħmilha wkoll.  

DR NEIL FALZON: Inti staqsejtni jekk nistax nagħmel ix-xogħol tiegħi. Xi kultant vera nista’ nippjana ma’ persuna li se nerġa’ naraha ġimgħa wara ġimgħa imma xi kultant lanqas biss ikollna dak il-ħin għax jista’ jkun li wara l-ewwel żjara tiegħi fiċ-ċentru ta’ detenzjoni dik il-persuna tintbagħat għall-intervista mal-IPA ħalli tagħmel l-applikazzjoni tal-ażil u ma jkollhiex biżżejjed ċans li tibni rapport miegħi ħalli nkun nista’ nippreparaha għall-intervista. Aħseb u ara kemm nista’ nidentifika vittma ta’ human trafficking, li kif nafu huwa proċess diffiċli immens!

IĊ-CHAIRPERSON: Min huma l-aġenżiji, l-NGOs li taħdmu magħhom u li forsi nistgħu nistednuhom ħalli jagħtuna l-perspettiva tagħhom f’dan ir-rigward?

DR NEIL FALZON: Fuq dan is-suġġett tal-human trafficking tistgħu titkellmu mal- Jesuit Refugee Services, mal-Women’s Right Foundation u ma’ dawk l-entitajiet tal-Knisja li għandhom ir-residenzi tagħhom, fosthom Dar Hosea u Dar Merħba Bik għaliex dawn jaħdmu mal-Appoġġ billi joffru r-residenzi tagħhom. Għandek ukoll l-MGRM li ġieli ltaqgħu ma’ vittmi ta’ traffikar mill-aspett ta’ sex trafficking. Għandek ukoll l-entitajiet tal-Gvern, fosthom l-FSWS u l-International Protection Agency, li hija l-entità li tagħmel l-intervisti għall-ażil u li xi kultant waqt li persuna tkun qiegħda tirrakkonta għalfejn ħarbet minn pajjiżha, jindunaw li din tista’ tkun persuna traffikata.  

Meta kont hawnhekk smajt mistoqsija li għamiltu lill-Kummissarju għat-Tfal dwar is-sitwazzjoni tat-tfal. Aħna qatt ma kellna sitwazzjoni ta’ tfal li kienu vittmi ta’ traffikar.  Imma naraw sitwazzjonijiet ta’ tfal li jiġu Malta mhux akkumpanjati, u hemmhekk bilfors irridu nżommu f’moħħna li għandna potenzjal għoli ta’ vittmi ta’ traffikar.  Dan it-tifel jew din it-tifla xi ħadd bagħathom. Jekk qed nitkellmu fuq persuna ta’ 13, 14-il sena, u din sabet ruħha fuq dgħajsa, l-intenzjoni tagħha qatt ma kien li tiġi Malta imma li tmur l-Italja. Imbagħad trid tara skont minn liema pajjiż ħarġu u minn fejn għaddew. U x’aktarx ikun ħallas lil xi ħadd biex tefagħhom fuq id-dgħajsa ħalli jmorru l-Italja jew il-Ġermanja, eċċ. 

Issa jista’ jkun każ li qed jagħmluha għax għandhom bżonn li dak il-ġuvni jaħdem u jibgħat il-flus lura d-dar. Imma kif għedna jista’ ikun ukoll każ ta’ human trafficking. Naħseb li fejn jidħlu tfal mhux akkumpanjati għandna bżonn li l-livell ta’ allarm ngħolluh ħafna. Fil-kuntest tat-tfal ma nafx jekk hux sew li tiltaqgħu mal-AWAS, li hija l-entità li tieħu ħsieb it-tfal mhux akkumpanjati? Nafu li t-tfal joqogħdu Dar il-Liedna l-maġġor parti tagħhom imma wara ċerta żmien josfru! Nafu li eventwalment jispiċċaw barra minn Malta jew għax imorru jżuru xi membru tal-familja u ma jiġux lura, jew inkella josfru mil-lejl għan-nhar u ma nkunux nafu x’sar minnhom. Issa mhux qed ngħid li kollha vittmi ta’ traffikar imma jista’ jkun li jkunu hekk. Again hemmhekk l-alarm bells iridu jdoqqu bl-iktar mod urġenti.

ONOR. ALBERT BUTTIGIEG: Hemm każijiet fejn it-tfal ikunu akkumpanjati miz-ziju, jew miz-zija, jew mill-kuġin, imma fir-realtà m’hemm l-ebda dokumentazzjoni li juri dan u qisu wieħed malajr isir iz-ziju jew il-kuġin ta’ dak it-tifel jew tifla! Fir-realtà dawn ikunu tfal li qed jiġu mmexxija minn post għal ieħor, taħt skuża li huma akkumpanjati imma fil-verità ma jkunux akkumpanjati.

DR NEIL FALZON: Hekk hu.

IĊ-CHAIRPERSON: Dr Neil Falzon, nirringrazzjawk tal-preżentazzjoni tiegħek kif ukoll tax-xogħol li twettaq f’dan il-qasam. Se jkollna opportunitajiet oħra fejn nerġgħu nistednuk f’dan il-Kumitat. Grazzi.  


AFFARIJIET OĦRA

IĊ-CHAIRPERSON: Nixtieq ninforma lill-Kumitat dwar it-talba li rċevejna sabiex niddiskutu r-rapport maħruġ mill-Arċidjoċesi ta’ Malta bl-isem ta’ “Care for the Elderly Persons in Church and Religious Residential Homes in Malta - Ethical Guidelines.”  F’dan ir-rigward se nitlob lis-Segretarju sabiex iniżżlu mal-lista ta’ suġġetti li dan il-Kumitat għandu jiddiskuti.  

ONOR. ALBERT BUTTIGIEG: Sinjura President, matul is-Sajf għamilna sensiela ta’ laqgħat fuq il-vjolenza domestika flimkien mal-Kumitat Permanenti dwar il-Familja. Jidher li r-rapport tħejja wkoll imma sal-lum għadna ma ltqajniex fuqu. Naħseb li anke b’rispett għax-xogħol li għamilna matul is-Sajf naħseb li għandna niltaqgħu u niddiskutu dan ir-rapport għax inkella nkunu għamilna tliet xhur fis-Sajf niltaqgħu għal xejn!

IĊ-CHAIRPERSON: Naħseb l-ewwel laqgħa li għandna nagħmlu kif nidħlu lura għandha tkun proprju laqgħa konġunta bejn il-Kumitat Permanenti dwar l-Affarijiet Soċjali u l-Kumitat Permanenti dwar l-Affarijiet tal-Familja ħalli niddiskutu dan ir-rapport fid-dettall u jkun jista’ jiġi ppreżentat ir-rapport. Nirringrazzjakom.

Fil-5.44 p.m. il‑Kumitat aġġorna għal data li kellha tiġi komunikata aktar tard.

